
                         (2017 թ. հուլիսից-հոկտեմբեր)

1. Իրավիճակի նկարագրությունը

Հայ ժողովրդական «Սասնա ծռեր» կամ «Սասունցի Դավիթ» հերոսական էպոսում արտացոլված արժեհամակարգի կիրառումը հնարավորություն է ընձեռում ի հայտ բերել ազգային-հոգևոր մշակույթի, մեր ժողովրդի ազնիվ ու հերոսական կեցության, ազատության, անկախության, միասնականության ու համերաշխության գաղափարը:

Էպոսի հերոսների առասպելական կերպարներն այն անսասան ուժի ու կորովի կրողներն են, ում շնորհիվ մշտապես կենսունակ են եղել ազգային ինքնության, հայոց պետականության, համազգային ներուժի, աշխարհասփյուռ հայության և հատկապես երիտասարդ սերնդի հայրենասիրական մղումները:

ՀՀ մշակույթի նախարարության աջակցությամբ «Սասնա տուն» հասարակության զարգացմանն աջակցման կենտրոն» ՀԿ ներկայացրած «Էպոսյան օրեր» միջոցառումների ծրագիրը մեկնարկել է 2011 թ. ՀՀ Արագածոտնի մարզում։ Հաջող իրականացումը հիմք է հանդիսացել հիմնելու «Սասնա ծռեր» կամ «Սասունցի Դավիթ» հայկական էպոսին նվիրված ամենամյա ավանդական փառատոն: Արդեն 7-րդ տարում իրականացվող փառատոնն իր կայուն տեղն է գրավել հանրապետության մշակութային կյանքում՝ ներառելով նաև Արցախի Հանրապետությունը: Այն մեծապես խթանել է սերնդի հետաքրքրությունները մեր էպոսի արժեհամակարգի ճանաչողության, ազգային ինքնության գիտակցման ու կայացման խնդիրներում: Էպոսին նվիրված բազմաբնույթ և բազմաբովանդակ միջոցառումների շարքում հիմնավոր տեղ են գտել հանրակրթական դպրոցներում ամեն տարի անցկացվող «Ես և էպոսը» շարադրության օլիմպիդայի և էպոսասացության «Ձենով Օհան» անվանակարգերով մրցույթները: Սպասված ու սիրելի են դարձել «Էպոսի օրվա» ամենամյա տոնակատարությունները, էպոսի դրվագների հրապարակային բեմականացումները, մարզախաղերը, էպոսագետների և բանագետների մասնակցությամբ դասախոսություններն ու գիտաժողովները, «էպոսյան զրույցները», որոնց մասնակիցները գնալով բազմապատկվում են: Հրապարակվել և հանրակրթական դպրոցներին են բաժանվել «Սասունցի Դավիթ. պատառիկներ» 9,5 մամուլով 4000 օրինակ գրքերը, էպոսի հերոսների պատկերով 12.000 հուշատետրեր, մոտ 1000 տեսաերիզ: 

2. Ծրագրի նպատակը
Ծրագրի նպատակն է` պահպանել և տարածել ավանդական, հոգևոր և մշակութային արժեքների ճիշտ ընկալումն ու գիտակցումը, մշակութային միջոցառումների միջոցով նպաստել հանրության շրջանում հայրենասիրական ոգու բարձրացմանը։
Տեղեկատվական տեխնոլոգիաների աննախադեպ զարգացման մերօրյա պայմաններում նվազել են ավանդական մշակույթի վերաբերյալ սերնդի գիտելիքներն ու իմացությունները: Դրանց նորօրյա գնահատումը, քարոզչության նոր ձևերի ու միջոցների որոնումն ու մասսայականացումը դարձել է ազգային ինքնության նոր համակեցությանը համապատասխան ժամանակակից սերնդի ձևավորման, ազգային, մշակութային, սոցիալ-քաղաքական միասնության, մեզանում ազգային անվտանգության խնդիր դարձած քաղաքացիական հասարակության կայացման գլխավոր բաղադրիչը:

2. Ծրագրի կառուցվածքը և միջոցառումները

Ծրագիրը հիմնականում ընթանալու է երկու հիմնական ուղղությամբ՝ էպոսասացության մրցույթի իրականացում և «Թումո» ստեղծագործական կենտրոնում էպոսի թեմայով ինտելեկտուալ ու ժամանցային խաղի պատրաստում։
Ծրագրի իրականացման նպատակով ստեղծվելու է կազմկոմիտե և աշխատանքային խումբ: Կազմկոմիտեն համալրվելու է «Սասնա տուն» հասարակության զարգացմանն աջակցման կենտրոն» ՀԿ խորհրդի անդամներով, մարզպետարանների, քաղաքապետարանների և գյուղական համայնքների ներկայացուցիչներով: Աշխատանքային խումբը համալրվելու է հանրապետության մշակութային կրթական, մարզական կառույցների, հասարակական կազմակերպությունների, ստեղծագործական միությունների, համայնքների ներկայացուցիչներով: Աշխատանքային խմբում տեղ են գտնելու նաև ստեղծագործողներ, էպոսագետներ, ազգագրագետներ, ԶԼՄ-ների ներկայացուցիչներ, կամավորներ: Աշխատանքային խումբը սահմանելու է ծրագրի գործողությունների օրացույց և միջոցառումների իրականացման ժամանակացույց:

4.Ծրագրի իրականացման վայրը

Ծրագիրն ունի հանրապետական ձևաչափ, մասնակցում են Հայաստանի բոլոր մարզերը, ուր անցկացվում են էպոսասացության մրցույթներ դպրոցականների շրջանում, այնուհետև ընտրվում են լավագույնները՝ եզրափակիչ փուլին մասնակցելու համար։ Այն տեղի է ունենալու Աշտարակի Պ. Պռոշյանի տուն-թանգարանում, ուր հայկական ավանդական միջավայր ներկայացնող տարածքում մասնակիցները էպոսի տարբեր հատվածներ կներկայացնեն։ Նախատեսվում են 10 խրախուսական մրցանակներ, որոնք մասնագիտական ժյուրիի կողմից շնորհվելու են լավագույն էպոսասացներին։

5. Ծրագրի անցկացման ժամկետները

Ծրագրի իրականացման նախապատրաստական աշխատանքներն ընթացքի մեջ են ս. թ ապրիլից և ծրագիրն ավարտվելու է հոկտեմբերին՝ եզրափակիչ փուլի իրականացմամբ։
6. Ծրագրի ակնկալվող արդյունքները

Ծրագրի իրականացման կարևորագույն արդյունքը լինելու է ոչ միայն դպրոցականների, այլև հանրության ընդգրկումը էպոսին նվիրված միջոցառումներին, էպոսի ճանաչելիության, պահպանման, տարածման, դրա նկատմամբ գնահատանքի ու հարգանքի ձևավորման, հայրենասիրական ոգու ու գաղափարների շարունակականության ապահովումը։ 

Միաժամանակ պետք է նշել, որ հաշվի առնելով այն հանգամանքը, որ  «Սասունցի Դավիթ» էպոսը 2012 թ. ընդգրկվել է ՅՈՒՆԵՍԿՕ-ի Մարդկության ոչ նյութական մշակութային ժառանգության ցանկում, կարևոր արդյունք է դրա պահպանման, տարածման ու փոխանցման գործընթացի ապահովումը, որը բխում է ՅՈՒՆԵՍԿՕ-ի 2003 թ. «Ոչ նյութական մշակութային ժառանգության պաշտպանության մասին» կոնվենցիայի կիրարկման դրույթներից։
Փառատոնի համագործակցող կողմերն են՝ ՀՀ Արագածոտնի մարզպետարանը, Հայաստանի երիտասարդական հիմնադրամը, Սասունիկի «Գրեյդ-Վայն» գործարանը, Աշտարակի քաղաքապետարանը և Թալինի քաղաքապետարանը, ինչպես նաև Ներքին Բազմաբերդի, Աշնակի, Ուջանի, Ոսկեվազի, Ագարակի, Օշականի և Սուսերի համայնքները:
